ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2014 ԹՎԱԿԱՆԻ ՄԱՐՏԻ 27-Ի N 375-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 

1. Ընթացիկ իրավիճակը և իրավական ակտի ընդունման անհրաժեշտությունը
«Հայաստանի Հանրապետության կառավարության 2014 թվականի մարտի 27-ի N 375-Ն որոշման մեջ փոփոխություն կատարելու մասին» ՀՀ կառավարության որոշման  նախագծի ընդունումը բխում է իրավական դաշտի հստակեցման անհրաժեշտությունից: 
Հայաստանի Հանրապետության կառավարության 2014 թվականի մարտի 27-ի N 375-Ն որոշման (այսուհետ` Որոշում) 3-րդ կետի 1-ին ենթակետի համաձայն` Հայաստանի Հանրապետության առողջապահության նախարարը յուրաքանչյուր տարվա Հայաստանի Հանրապետության պետական բյուջեի մասին Հայաստանի Հանրապետության օրենքն ուժի մեջ մտնելուց հետո 10-օրյա ժամկետում մշակում և, համաձայնեցնելով Հայաստանի Հանրապետության ֆինանսների նախարարի հետ, հաստատում է սոցիալական փաթեթի շահառուների համար պետության կողմից երաշխավորված անվճար և արտոնյալ պայմաններով բժշկական օգնության ու սպասարկման ծառայությունների գները, ինչպես նաև յուրաքանչյուր շահառուի համար նախատեսված ապահովագրական գումարի և ապահովագրավճարի մեծությունը՝ ապահովագրավճարի հաշվարկներում հիմք ընդունելով վնասաբերության (հատուցումների հարաբերությունն ապահովագրավճարներին) 90 տոկոս ուղենշային մակարդակը:
Որոշման 4-րդ կետի համաձայն` պետական կառավարման մարմինների ղեկավարները, ինչպես նաև Երևանի քաղաքապետը՝ ապահովում են (այդ թվում` իրենց ենթակայության տակ գտնվող պետական ոչ առևտրային կազմակերպությունների և այլ կազմակերպությունների մասով)` 1) որոշումն ուժի մեջ մտնելուց հետո 15-օրյա ժամկետում` օգտվողի անունը և գաղտնաբառը ստանալու և էլեկտրոնային շտեմարան մուտք գործելու համար մարմինների և կազմակերպությունների կողմից ներկայացված դիմումը Հայաստանի Հանրապետության կառավարության աշխատակազմ ներկայացնելը, 2) Որոշումն ուժի մեջ մտնելուց հետո 30-օրյա ժամկետում տվյալ մարմնում աշխատող անձանց` Որոշմամբ նախատեսված տվյալների մուտքագրումն էլեկտրոնային շտեմարան, 3) տվյալ մարմնում աշխատող անձանց տեղեկացումը` Որոշմամբ նախատեսված էլեկտրոնային շտեմարանում տվյալների հավաքագրման վերաբերյալ:
Որոշմամբ հաստատված N 1 հավելվածի 6-րդ կետի համաձայն` Որոշման 3-րդ կետի   1-ին ենթակետով սահմանված կարգով մեկ շահառուի հաշվով նախատեսված ապահովագրավճարը, ծառայությունների գները և յուրաքանչյուր շահառուի համար նախատեսվող ապահովագրական գումարը հաստատելուց հետո 2-օրյա ժամկետում նախարարությունը պատվիրված նամակով տեղեկացնում է սույն կարգի 5-րդ կետի պայմանները բավարարող ապահովագրական ընկերություններին տվյալ տարվա պայմանագրային գործընթացն սկսելու մասին: Ընդ որում, նամակին կից ապահովագրական ընկերություններին տրամադրվում է նաև սույն որոշման 3-րդ կետի 1-ին ենթակետով սահմանված կարգով հաստատված մեկ շահառուի հաշվով նախատեսված ապահովագրավճարը, ծառայությունների գները և յուրաքանչյուր շահառուի համար նախատեսվող ապահովագրական գումարը:
Որոշմամբ հաստատված N 1 հավելվածի 7-րդ կետի համաձայն` Որոշմամբ հաստատված N 1 հավելվածի 6-րդ կետով նախատեսված գրության ստացման օրվանից հետո 3-օրյա ժամկետում ապահովագրական ընկերությունը պայմանագրային գործընթացին մասնակցության մասին գրավոր տալիս է իր համաձայնությունը կամ հրաժարվում դրանից: Ընդ որում, սահմանված ժամկետներում ապահովագրական ընկերության գրավոր պատասխանի բացակայությունը դիտվում է որպես պայմանագրային գործընթացից հրաժարում:
«Հայաստանի Հանրապետության բյուջետային համակարգի մասին» Հայաստանի Հանրապետության օրենքի 6-րդ հոդվածի համաձայն` Հայաստանի Հանրապետությունում բյուջետային տարին սկսվում է յուրաքանչյուր տարվա հունվարի      1-ից և ավարտվում նույն տարվա դեկտեմբերի 31-ին, և պետական բյուջեի մասով բյուջեն հաստատող իրավական կատը` Ազգային ժողովի ընդունած` տվյալ տարվա պետական բյուջեի մասին օրենքը ուժի մեջ է մտնում ընդունմանը հաջորդող տարվա հունվարի 1-ից:
«Իրավական ակտերի մասին» Հայաստանի Հանրապետության օրենքի 45-րդ հոդվածի 2-րդ մասի համաձայն` իրավական ակտերում պետք է բացառվեն իրավական նորմերի ներքին հակասությունները:
[bookmark: _GoBack]Ուստի, համադրելով վերոգրյալը, պարզ է դառնում, որ գործող կարգավորմամբ տեսականորեն անհնար է դառնում մինչև հունվարի 1-ը տվյալ տարվա համար սոցիալական փաթեթի շահառուների համար առողջության ապահովագրության պայմանագրերի ձեռքբերումը, և սոցիալական փաթեթի շահառուների՝ պետության կողմից երաշխավորված ծավալով բժշկական օգնության և սպասարկման կազմակերպումը հունվարի 1-ից:

2. Առաջարկվող կարգավորման բնույթը

Նախագծով նախատեսվում է Հայաստանի Հանրապետության կառավարության 2014 թվականի մարտի 27-ի N 375-Ն որոշման մեջ կատարել փոփոխություն, շտկել վրիպակը` օրենսդրորեն ամրագրված ժամկետներում ապահովելով մինչև հերթական տարվա սկսվելը տվյալ տարվա համար սոցիալական փաթեթի շահառուների համար առողջության ապահովագրության պայմանագրերի ձեռքբերումը կազմակերպելու գործընթացը:

3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը

Նախագծի մշակմանը մասնակցել են Հայաստանի Հանրապետության առողջապահության նախարարության աշխատակազմի աշխատակիցները:
4. Ակնկալվող արդյունքը

«Հայաստանի Հանրապետության կառավարության 2014 թվականի մարտի 27-ի N 375-Ն որոշման մեջ փոփոխություն կատարելու մասին» ՀՀ կառավարության որոշման նախագծի ընդունման արդյունքում կիրականացվի վրիպակի շտկում և կապահովվի որոշմամբ ամրագրված գործընթացների պատշաճ իրականացումը:
